
ⴰⵃⵉⵢⵢⵍ ⵏ “ⴽⵎⵎⵉ ⴰⴷ ⵉⴳⴰⵏ ⵜⴰⵏⴱⵔⴰⵣⵜ ⵉⵏⵓ”

ⵉⴳⴰ ⵓⴷⵍⵉⵙ ⴰⴷ ⴰⵙⵏⵜⵉ ⵍⵍⵉ ⵜⵙⴽⵔ ⵜⵙⵏⵓⵔⴰⵢⵜ ⵉⵜⵜⵡⴰⵙⵙⵏⵏ ⵙ ⵜⵔⴰⴱⴱⵓⵜ ⵜⴰⵙⴰⵖⵓⵍⵜ ⵉⵡⴰⵍⴰⵏ ⵉ ⵜⵙⵇⵇⵉⵎⵜ ⵜⴰⵙⵓⵍⴰⵏⵜ ⵏⴳⵔ ⵜⵙⵏⵓⵔⴰⵢ 
ⵅⴼ ⵓⴷⵡⴰⵙ ⴰⵏⵉⵎⴰⵏ ⴷ ⵡⴰⵏⵏⴰⵍ ⴰⵙⵉⴽⵓⵍⵓⵊⵉ ⴰⵏⵉⵎⴰⵏ ⴳ ⵉⵎⵏⴰⴹⵏ ⵏ ⵓⵖⴰⵡⵍ (IASC MHPSS RG). ⵉⵡⵙⵏ ⴳ ⵓⵙⵏⵜⵉ ⴰⴷ ⵎⵏⵏⴰⵡ ⵉⵎⵓⵣⴰⵢⵏ 
ⵉⵏⵎⵏⴰⴹⵏ ⴷ ⵡⵉⵍⵍⵉ ⵜⵜⵡⴰⵙⵙⵏⵏⵉⵏ ⵖ ⵜⵎⵉⵣⴰⵔ ⵏⵏⵙⵏ, ⵙⴳ ⵜⵙⵏⵓⵔⴰⵢⵉⵏ ⵜⵉⴳⵎⴰⵎⵉⵏ ⵏIASC MHPSS RG, ⴷ ⵢⴰⵏ ⵎⵏⵏⴰⵡ ⵖ ⴰⵢⵜ ⴷⴰⵔⵙⵏ ⵏ 
ⴽⵔⴰ ⵏ ⵉⵎⵥⵥⵢⴰⵏⵏ ⴷ ⵉⵏⴹⴰⴼⵏ, ⴷ ⵉⵙⵍⵎⴰⴷⵏ ⴷ ⵉⵎⵥⵥⵢⴰⵏⵏ ⵙ ⵉⵅⴼⴰⵡⵏ ⵏⵏⵙⵏ ⴳ 104 ⵜⵎⵉⵣⴰⵔ. ⵉⵜⵜⵡⴰⵙⴽⴰⵔ ⵢⴰⵏ ⵓⵙⴰⴳⴳⵯ ⴰⵎⴰⴹⵍⴰⵏ ⵙ 
ⵜⵄⵕⴰⴱⵜ ⴷ ⵜⵏⴳⵍⵉⵣⵜ ⴷ ⵜⵟⴰⵍⵢⴰⵏⵜ ⴷ ⵜⴼⵕⴰⵏⵚⵉⵚⵜ ⴷ ⵜⵙⴱⵏⵢⵓⵍⵜ ⴰⴼⴰⴷ ⴰⴷ ⵏⵙⵙⵏ ⵎⴰⵎⵏⴽ ⵉⴳⴰ ⵓⴷⵡⴰⵙ ⴰⵙⵉⴽⵓⵍⵓⵊⵉ ⴷ ⵉⵃⵓⵡⵡⵊⵏ 
ⵏ ⵉⵙⵉⴽⵓⵍⵓⵊⵉⵜⵏ ⴷ ⵉⵏⴰⵎⵓⵏⵏ ⵏ ⵉⵎⵥⵥⵢⴰⵏⵏ ⴳ ⵓⵣⵎⵣ ⵏ ⵓⴱⵥⵥⵄ ⵏ ⴽⵓⴼⵉⴷ-19. ⴽⴽⴰⵏⵜ ⴷ ⵜⵖⴰⵡⵙⵉⵡⵉⵏ ⵍⵍⵉ ⴷ ⵢⵓⵛⴽⴰⵏ ⵖ ⵜⵓⵍⵍⵉⵙⵜ ⴰⴷ, 
ⵜⴰⵡⵓⵔⵉ ⵍⵍⵉ ⵉⵜⵜⵡⴰⵙⴽⴰⵔⵏ ⵖ ⵜⵢⴰⴼⵓⵜ ⵏ ⵓⵙⴰⴳⴳⵯ ⴰⴷ. ⵉⵜⵜⵡⴰⴼⴽⴰ ⵓⴷⵍⵉⵙ ⴰⴷ ⵉ ⵎⵉⴷⴷⵏ ⵍⵍⵉ ⵢⴰⵇⵇⵔⴰⵏ ⵜⵓⵍⵍⵉⵙⵉⵏ ⵉ ⵜⴰⵔⵡⴰ ⵏⵏⵙⵏ ⵖ 
ⵎⵏⵏⴰⵡⵜ ⵜⵎⵉⵣⴰⵔ ⵍⵍⵉ ⴳ ⵉⵍⵍⴰ ⴽⵓⴼⵉⴷ-19. ⴰⵢⵍⵍⵉ ⴰⵖ ⴷ ⵉⵍⴽⵎⵏ ⵖ ⴷⴰⵔ ⵉⵎⵥⵥⵢⴰⵏⵏ ⴷ ⴰⵢⵜ ⴷⴰⵔⵙⵏ ⴷ ⵡⵉⵍⵍⵉ ⵜⵏ ⵉⵜⵜⵎⴰⵜⴰⵔⵏ ⵏⵙⵙⵎⵔⵙ 
ⵜ ⴰⴼⴰⴷ ⴰⴷ ⵏⵙⵎⴰⵢⵏⵓ ⵜⵓⵍⵍⵉⵙⵜ ⴰⴷ ⵏⴰⵍⵙ ⴰⵙ ⵜⵉⵖⵔⵉ.
                          
ⵙⴰⵡⵍⵏ ⴰⵖ ⵓⴳⴳⴰⵔ ⵏ 1,700 ⵏ ⵉⵎⵥⵥⵢⴰⵏⵏ ⴷ ⴰⵢⵜ ⴷⴰⵔⵙⵏ ⴷ ⵉⵏⴹⴰⴼⵏ ⴷ ⵉⵙⵍⵎⴰⴷⵏ ⵙⴳ ⵜⵓⴳⵜ ⵏ ⵜⵙⴳⵉⵡⵉⵏ ⵏ ⵓⵎⴰⴹⴰⵍ ⴰⴽⴽⵯ, ⴼ ⵎⴰⵎⵏⴽ ⵙ 
ⴰⵔ ⵣⵣⵔⴰⵢⵏ ⵓⵙⵙⴰⵏ ⵏⵏⵙⵏ ⴷ ⵜⵎⴰⴹⵓⵏⵜ ⵏ ⴽⵓⴼⵉⴷ-19. ⵏⵔⴰ ⴰⴷ ⵏⵉⵏⵉ ⵜⴰⵏⵎⵎⵉⵔⵜ ⵜⴰⵎⵇⵇⵔⴰⵏⵜ ⵉ ⵉⵎⵥⵥⵢⴰⵏⵏ ⴰⴷ ⴷ ⴰⵢⵜ ⴷⴰⵔⵙⵏ ⴷ ⵉⵏⴹⴰⴼⵏ 
ⴷ ⵉⵙⵍⵎⴰⴷⵏ ⵍⵍⵉⵖ ⴰⵖ ⵉⵡⵙⵏ ⵖ ⵓⵙⴰⴳⴳⵯ ⴼⴽⵏ ⵓⴷⵎ ⵢⴰⴹⵏⵉⵏ ⵉ ⵜⵓⵍⵍⵉⵙⵜ ⴰⴷ. ⵜⵓⵍⵍⵉⵙⵜ ⴰⴷ ⵙⴽⵔⵏ ⵜⵜ ⵉⵎⵥⵥⵢⴰⵏⵏ ⵏ ⵓⵎⴰⴹⴰⵍ ⵉ ⵉⵅⴼⴰⵡⵏ 
ⵏⵏⵙⵏ.

 IASC MHPSS RG ⴰⵔ ⵜⴻⵜⵜⵉⵏⵉ ⵎⴰⵙⴷⴷ ⵀⵉⵍⵉⵏ ⴱⴰⵜⵓⴽ ⵏⵜⵜⴰⵜ ⴰⴷ ⵢⵓⵔⴰⵏ ⴰⵙⴽⵔⵉⴱ ⵏ ⵜⵓⵍⵍⵉⵙⵜ ⴰⴷ, ⵏⵜⵜⴰⵜ ⴰⴷ ⵉⵙⴽⵔⵏ ⵓⵏⵓⵖⵏ ⵏ ⵓⴷⵍⵉⵙ 
ⴰⴷ.

©IASC, 2020. ⵉⴼⴼⵓⵖ ⴷ ⵓⴷⵍⵉⵙ ⴰⴷ  ⴷⴷⴰⵡ ⵜⵎⴰⵜⴰⵔⵜ ⵏ Creative Commons Attribution-NonCommercial-ShareAlike 3.0 
IGO license (CC BY-NC-SA 3.0 IGO; https://creativecommons.org/licenses/by-nc-sa/3.0/igo). ⵙ ⵜⵓⵔⴰⴳⵜ ⴰⴷ, ⵜⵥⴹⴰⵕⵜ 
ⴰⴷ ⵜⴼⴰⵔⵙⵜ ⵜⴰⵡⵓⵔⵉ ⴰⴷ, ⵏⵖ ⵜⵜ ⵜⵙⵓⵖⵍⵜ, ⵏⵖ ⴰⵙ ⵜⴼⴽⵉⵜ ⵓⴷⵎ ⵢⴰⴹⵏ ⵙ ⵉⵡⵜⵜⴰⵙⵏ ⵓⵔ ⵉⵣⴷⵉⵏ ⴷ ⵜⵙⴱⴱⴰⴱⵜ, ⵉⵇⵇⴰⵏ ⴷ ⵖⴰⵔ ⴰⴷ 
ⵜⴱⴷⵔⵜ ⵎⴰⵏⵉ ⴷ ⵜⴽⴽⴰ ⵜⵡⵓⵔⵉ.

ⴰⵙⵓⵖⵍ ⵙ ⵜⵎⴰⵣⵉⵖⵜ : ⵄⴰⴱⴷⵓⵍⵍⴰⵀ ⴱⵓⵣⵏⴷⴰⴳ
ⴰⵙⵓⵖⵍ ⴰⴷ ⵉⵣⵣⵔⵉ ⴼⵍⵍⴰⵙ : ⴰⴼⵓⵍⴰⵢ ⴰⴱⵓⵍⵇⴰⵙⵉⵎ ⵍⵅⴰⵟⵉⵕ, ⵃⴰⵙⴰⵏ ⴰⴽⵉⵢⵓⴹ, ⵎⵔⵢⴰⵎ ⴷⴷⵎⵏⴰⵜⵉ, ⵍⵄⴹⵉⵎⴰⵜ ⵎⵓⵃⵎⵎⴰⴷ.



 ⵜⴰⵎⵣⵡⴰⵔⵓⵜ
“ⴽⵎⵎⵉⵏ ⴰⴷ ⵉⴳⴰⵏ ⵜⴰⵏⴱⵔⴰⵣⵜ ⵉⵏⵓ” ⵉⴳⴰ ⵢⴰⵏ ⵓⴷⵍⵉⵙ ⵉⵜⵜⵢⴰⵔⴰⵏ ⵉ ⵉⵎⵥⵥⵢⴰⵏⵏ ⴳ ⵓⵎⴰⴹⴰⵍ ⵍⵍⵉ ⵜⴽⴽⴰ ⵜⵎⴰⴹⵓⵏⵜ ⵏ ⴽⵓⴼⵉⴷ-19.
“ⴽⵎⵎⵉⵏ ⴰⴷ ⵉⴳⴰⵏ ⵜⴰⵏⴱⵔⴰⵣⵜ ⵉⵏⵓ” ⵉⵇⵇⴰⵏ ⴷ ⴰⴷ ⵜ ⵉⵖⵔ ⵢⴰⵏ ⵖ ⴰⵢⵜ ⴷⴰⵔⵙ ⵏ ⵉⵎⵥⵥⵢⴰⵏⵏ, ⵏⵖⴷ ⵢⴰⵏ ⵖ ⵉⵏⴹⴰⴼⵏⵏ, ⵏⵖⴷ ⵉⵙⵍⵎⴰⴷⵏ ⵏⵖⴷ ⴰⵎⵥⵥⵢⴰⵏ ⵙ ⵢⵉⵅⴼ 
ⵏⵏⵙ, ⵏⵖⴷ ⵜⴰⵔⴰⴱⴱⵓⵜ ⵏ ⵉⵎⵥⵥⵢⴰⵏⵏ. ⵓⵔ ⴰⵔ ⵏⵙⵎⵉⴳⵉⵍ ⴰⴷ ⵉⵖⵔ ⵓⵎⵥⵥⵢⴰⵏ ⵉ ⵡⴰⴹⵓ ⵏⵏⵙ ⴰⴷⵍⵉⵙ ⴰⴷ ⴱⵍⴰ ⴰⵙ ⵢⵉⵡⵙ ⵢⴰⵏ ⵖ ⴰⵢⵜ ⴷⴰⵔⵙ ⵏⵖⴷ ⵉⵏⴹⴰⴼⵏ ⵏⵖⴷ 
ⴰⵙⵍⵎⴰⴷ ⵏⵏⵙ. ⴰⵎⴰⵏⴰⵔ ⵍⵍⵉ ⵔⴰⴷ ⴷ ⵉⴼⴼⵖ ⴷⴷⴰⵡ ⵓⵣⵡⵍ “ⵉⴳⵉⵜⵏ ⵏ ⵉⵏⴱⵔⴰⵣⵏ” ⴳⵉⵙ ⵜⵉⵡⵉⵙⵉ ⴷ ⵜⵎⵔⴰⵔⵓⵜⵉⵏ ⵉ ⵉⵙⵇⵙⵉⵜⵏ ⵉⵣⴷⵉⵏ ⴷ ⴽⵓⴼⵉⴷ-19, ⴰⵔ 
ⵉⵜⵜⴰⵡⵙ ⵉ ⵉⵎⵥⵥⵢⴰⵏⵏ ⴰⴷ ⵙⵙⵏⵏ ⵎⴰⵎⵏⴽ ⵔⴰⴷ ⵙⴽⵔⵏ ⵉ ⵜⵓⴼⵔⴰⵢⵉⵏ ⵏⵏⵙⵏ, ⵉⵍⵉⵏⵜ ⴳⵉⵙ ⵜⵉⵍⴰⵍ ⵢⴰⴹⵏⵉⵏ ⵉⵣⴷⵉⵏ ⴷ ⵓⴷⵍⵉⵙ ⴰⴷ ⵏⵉⵜ, ⴳⴰⵏⵜ ⵜⵉⵏ ⵉⵎⵥⵥⵢⴰⵏⵏ.

ⵉⵙⵓⵖⴰⵍ
ⵔⴰⴷ ⵜⴱⴷⴷ ⵜⵔⴰⴱⴱⵓⵜ ⵜⴰⵙⵓⵖⵍⵜ ⵙ ⵢⵉⵅⴼ ⵏⵏⵙ ⵅⴼ ⵜⵡⵓⵔⵉ ⵏ ⵓⵙⵓⵖⵍ ⵙ ⵜⵄⵕⴰⴱⵜ ⴷ ⵜⵛⵉⵏⵡⵉⵜ ⴷ 
ⵜⴼⵕⴰⵏⵚⵉⵚⵜ ⴷ ⵜⵔⵓⵙⵉⵜ ⴷ ⵜⵙⴱⵏⵢⵓⵏⵜ. ⵜⵥⴹⴰⵕⵜ ⴰⴷ ⵜⵏⵢⴰⵍⴽⴰⵎⵜ ⴷ MHPSS ⵖ ⵉⵎⴰⵢⵍ ⴰⴷ (mhpss.
refgroup@gmail.com) ⵅⴼ ⵓⵣⴷⴷⵓⵢ ⵏ ⵓⵙⵓⵖⵍ ⵙ ⵜⵓⵜⵍⴰⵢⵉⵏ ⵢⴰⴹⵏⵉⵏ. 
ⵜⵉⵙⵓⵖⴰⵍ ⵏⵏⴰ ⵉⵙⵎⴷⵏ ⵔⴰⴷ ⵉⵍⵉⵏ ⴳ ⵓⵙⵉⵜ ⵏ ⵜⵔⴰⴱⴱⵓⵜ ⵜⴰⵙⵓⵖⵍⵜ ⵏ IASC.
ⵉⵖ ⵜⵙⵓⵖⵍⵜ ⵏⵖⴷ ⵜⴼⴽⵉⵜ ⵓⴷⵎ ⵢⴰⴹⵏⵉⵏ ⵉ ⵜⵡⵓⵔⵉ ⴰⴷ, ⴽⵜⵉ ⵉⵙ:
•    ⵓⵔ ⴷⴰⵔⴽ ⴰⵣⵔⴼ ⴰⴷ ⵏⵏ ⵜⴳⵜ ⵜⴰⵎⴰⵜⴰⵔⵜ ⵏⵏⴽ/ⵏⵏⵎ (ⵏⵖⴷ ⵜⵉⵏ ⴽⵔⴰ ⵏ ⵜⵙⵏⵓⵔⴰⵢⵜ ⵏ ⵡⴰⵏⵏⴰⵍ) ⵉ ⵜⵡⵓⵔⵉ.
•     ⵉⵖ ⵓⵔ ⵉⴳⵉ ⵍⵃⴰⵍ ⴰⵙⵓⵖⵍ ⵜⴼⴽⵜ ⵉ ⵜⵓⵍⵍⵉⵙⵜ ⵓⴷⵎ ⵢⴰⴹⵏⵉⵏ (ⵜⵙⵏⴼⵍⵜ ⴰⴹⵕⵉⵚ ⵏⵖⴷ ⵉⵡⵍⴰⴼⵏ), ⵓⵔ 

ⴷⴰⵔⴽ/ⵎ ⴰⵣⵔⴼ ⴰⴷ ⵏⵏ ⵜⴳⵜ ⵜⴰⵎⴰⵜⴰⵔⵜ ⵏ IASC. ⴰⵙⵎⵔⵙ ⵏ ⵜⵡⵓⵔⵉ ⴰⴷ ⵓⵔ ⴰⵔ ⵢⴰⴽⴽⴰ ⴰⵣⵔⴼ ⴰⴷ 
ⵜⴻⵜⵜⵔⵜ ⵉ IASC ⴰⴷ ⵜⵙⵙⵉⵖⵥⵉⵏ ⴽⵔⴰ ⵏ ⵓⵙⵏⵎⴰⵍⴰ ⵏⵖⴷ ⴽⵔⴰ ⵏ ⵓⴼⴰⵔⵙ ⵏⵖⴷ ⴽⵔⴰ ⵏ ⵓⵊⵎⵉⵍ.

ⵉⵇⵇⴰⵏ ⴷ ⴰⴷ ⵜⴳⵜ ⵜⵓⵔⴰⴳⵜ ⵉ ⵓⵙⵓⵖⵍ ⵏⵏⴽ ⴷⴷⴰⵡ ⵜⵓⵔⴰⴳⵜ ⴰⴷ ⵏⵉⵜ ⵏ ⵓⴷⵍⵉⵙ ⴰⴷ ⵏ Creative Commons. CC 
BY-NC-SA 4.0 ⵏⵖⴷ 3.0. ⵀⴰ ⵜⴰⵍⴳⴰⵎⵜ ⵏ ⵜⵓⵔⴰⴳⵉⵏ ⵉⵍⵍⴰⵏ:  
https://creativecommons.org/share-your-work/licensing-considerations/compatible-licenses
ⵉⵇⵇⴰⵏ ⴷ ⴰⴷ ⵜⵙⵎⴷⵜ ⴰⴹⵕⵉⵚ ⴰⴷ ⵙ ⵜⵓⵜⵍⴰⵢⵜ ⵍⵍⵉ ⵙ ⵜⵙⵓⵖⵍⵜ : “ⴰⵙⵓⵖⵍ ⴰⴷ ⵓⵔ ⵜ ⵜⵙⴽⵉⵔ ⵜⵙⵇⵇⵉⵎⵜ 
ⵜⴰⵙⵓⵍⴰⵏⵜ ⵏⴳⵔ ⵜⵙⵏⵓⵔⴰⵢ (IASC). IASC ⵓⵔ ⵜⴳⵉ ⵜⴰⵎⵙⵜⴳⴳⴰⵔⵜ ⵅⴼ ⵎⴰ ⵉⵍⵍⴰⵏ ⵖ ⵓⵙⵓⵖⵍ ⴰⴷ, ⵓⵍⴰ ⵜⴳⴰ 
ⵜⴰⵎⵙⵜⴳⴳⴰⵔⵜ ⵅⴼ ⵉⵙ ⵉⴳⴰ ⵓⵙⵓⵖⵍ ⵡⵉⵏ ⵜⵉⴷⵜ ⵏⵖⴷ ⵓⵀⵓ. ⵜⴰⵥⵕⵉⴳⵜ ⵜⴰⵥⵖⵓⵕⴰⵏⵜ ⵏ ⵜⵏⴳⵍⵉⵣⵜ “Inter-
Agency Standing Committee. My Hero is You: How Kids Can Fight COVID-19! ⵜⵓⵔⴰⴳⵜ: CC 
BY-NC-SA 3.0 IGO ⵜⴳⴰ ⵜⵓⵏⵖⵉⵍⵜ ⵜⴰⵥⵖⵓⵕⴰⵏⵜ.”



ⵉⵎⵎⴰⵙ ⵏ ⵚⴰⵕⴰ ⴰⴷ ⵉⴳⴰⵏ ⵜⴰⵏⴱⵔⴰⵣⵜ ⵏⵏⵙ, ⴰⵛⴽⵓ 
ⵜⴳⴰ ⵜⴰⵎⵖⴰⵔⵜ ⴷ ⵜⵎⴰⵙⵙⴰⵏⵜ ⵍⵍⵉ ⴰⴽⴽⵯ ⵉⴼⵔⵙⵏ ⴳ 
ⵓⵎⴰⴹⴰⵍ. ⵎⴰⵛⵛ, ⵎⵇⵇⴰⵔ ⵖⵉⴽⴰⵏⵏ, ⵓⵔ ⵜⵥⴹⴰⵕ ⴰⴷ ⵜⴰⴼ 
ⴰⵙⴰⴼⴰⵔ ⵉ ⵓⴼⵉⵔⵓⵙ ⵏ ⴽⵓⵕⵓⵏⴰ.

ⵜⵙⵇⵙⴰ ⵚⴰⵕⴰ ⵉⵎⵎⴰⵙ: “ⵎⴰⵏⵉⴽ ⵜⴳⴰ ⵜⵎⴰⴹⵓⵏⵜ ⵏ 
ⴽⵓⴼⵉⴷ-19 ?” 

ⵜⵏⵏⴰ ⴰⵙ ⴷ ⵉⵎⵎⴰⵙ: “ⴽⵓⴼⵉⴷ-19, ⵏⵖⴷ ⴰⴼⵉⵔⵓⵙ ⵏ 
ⴽⵓⵕⵓⵏⴰ, ⵉⵙⴷⵉⴷ ⴱⴰⵀⵔⴰ, ⵓⵔ ⵏⵥⴹⴰⵕ ⴰⴷ ⵜ ⵏⴰⵏⵏⵉ”, 
ⴰⵔ ⵉⵜⵜⵎⴰⵜⵜⴰⵢ ⵙ ⵜⵓⵙⵓⵜ ⵏⵖⴷ ⵉⵖ ⵜⵓⵜ ⵜⵏⵣⵉ ⵡⴰⵍⵍⵉ ⵖ 
ⵉⵍⵍⴰ, ⵏⵖⴷ ⵉⵖ ⵉⴳⴳⵔ ⵉ ⵜⵖⴰⵡⵙⵉⵡⵉⵏ ⵏⵖⴷ ⵎⴷⴷⵏ ⵍⵍⵉ 
ⴰⵙ ⵉⵙⵙⵓⵜⵍⵏ. ⵎⴷⴷⵏ ⵍⵍⵉ ⵉⵍⴽⵎ ⵡⴰⵟⵟⴰⵏ ⴰⴷ ⴰⵔ ⴳⵉⵙⵏ 
ⵜⴻⵜⵜⵉⵍⵉ ⵜⵓⵡⵍⴰ ⴷ ⵜⵓⵙⵓⵜ ⴰⵔ ⴼⵍⵍⴰⵙⵏ ⵉⵜⵜⵛⵇⵇⵓ ⴰⴷ 
ⵙⵓⵏⴼⵓⵙⵏ”.

ⵜⵙⵇⵙⴰ ⵜⵜ ⵚⴰⵕⴰ: “ⵀⵉⵢⵢⴰ ⵓⵔ ⵏⵥⴹⴰⵕ ⴰⴷ  ⵏⴽⴽ ⵙ 
ⵜⵜⵎⵉ ⵏⵏⵙ ⵍⵍⵉⵖ ⵓⵔ ⵏⵥⴹⴰⵕ ⴰⴷ ⵜ ⵏⵜⵜⴰⵏⵏⴰⵢ ?” 

ⵜⵏⵏⴰ ⴰⵙ ⴷ ⵉⵎⵎⴰⵙ: “ⵏⵥⴹⴰⵕ ⴰⴷ ⵜ ⵏⵏⵔⵓ, ⵓⵏⵛⴽ ⴰⵏⵏ ⴰ 
ⴼ ⵔⵉⵖ ⴰⴷ ⵜⵖⴰⵎⴰⵜ ⵖ ⵜⵏⴰⴳⵔⵉⵜ ⴷ ⵍⵀⵏⴰ ⴰ ⵚⴰⵕⴰ. 
ⴰⴼⵉⵔⵓⵙ ⴰⴷ ⴰⵔ ⵉⵍⴽⴽⵎ ⴽⵔⴰⵢⴳⴰⵜ ⵢⴰⵏ ⵖ ⵎⴷⴷⵏ, 
ⵉⵥⴹⴰⵕ ⴽⵓⵢⴰⵏ ⴰⴷ ⴰⵖ ⵢⴰⵡⵙ ⴰⴷ ⵜ ⵏⵙⵙⵓⴽⴼ.
ⵉⵍⵍⴰ ⵓⴷⴷⵓⵔ ⵢⴰⵜⵜⵓⵢⵏ ⵉ ⵉⵎⵥⵥⵢⴰⵏⵏ, ⵉⵥⴹⵉⵕⵏ ⴰⵡⴷ 
ⵏⵜⵜⵏⵉ ⴰⴷ ⴰⵖ ⴰⵡⵙⵏ. ⵉⵇⵇⴰⵏ ⴷ ⴰⴷ ⵜⵖⴰⵎⴰⵜ ⵖ ⵜⵏⴰⴳⵔⵉⵜ, 
ⵔⵉⵖ ⴽⵎ ⴰⴷ ⵜⴳⵜ ⵜⴰⵏⴱⵔⴰⵣⵜ ⵉⵏⵓ”.



ⵜⵥⵥⵍ ⵚⴰⵕⴰ ⵖ ⵜⵉⵙⵉ ⵏⵏⵙ ⵖ ⵢⵉⴹ ⴰⵏⵏ, ⵓⵔ ⵜⴼⵔⴽ ⵉⵙ ⵜⴳⴰ 
ⵜⴰⵏⴱⵔⴰⵣⵜ. ⵢⵓⵙⵙ ⵙⵔⵙ ⵓⵣⵎⵣ. ⵜⵔⴰ ⴰⴷ ⵜⴷⴷⵓ ⵙ ⵜⵉⵏⵎⵍ 
ⵎⴰⵛⵛ ⵓⵔ ⴰⵙ ⵜⵓⴼⵉ, ⴰⵛⴽⵓ ⵜⵉⵏⵎⵍ ⵜⵇⵇⵏ. ⵜⵔⴰ ⴰⴷ ⵜⵥⵕ 
ⵉⵎⴷⴷⵓⴽⴽⴰⵍ ⵏⵏⵙ, ⵎⴰⵛⵛ ⵓⵔ ⴰⵙ ⵜⵓⴼⵉ. ⵜⵔⴰ ⵚⴰⵕⴰ ⴰⴷ 
ⵜⵙⴱⴷⴷ ⵜⵉⴽⵚⵚⴰⴹ, ⴰⴷ ⵙⵓⵍ ⵓⵔ ⵉⵙⵙⵉⵡⵉⴷ ⵓⴼⵉⵔⵓⵙ ⵏ 
ⴽⵓⵕⵓⵏⴰ ⴰⵎⴰⴹⴰⵍ.

“ⵥⴹⴰⵕⵏ ⵉⵏⴱⵔⴰⵣⵏ ⴰⴷ ⵙⴽⵔⵏ ⵜⵉⵖⴰⵡⵙⵉⵡⵉⵏ ⵓⵔ ⵉⵍⵉⵏ ⴰⵏⴰⵡ” 
ⵜⵇⵇⵏ ⵜⵉⵡⴰⵍⵍⵉⵏ ⵏⵏⵙ ⴰⴷ ⵜⵟⵟⵚ, ⵜⵏⵏⴰ ⴷ ⵢⵉⵅⴼ ⵏⵏⵙ, “ⵎⵎⴰ ⵏⴽⴽⵉ, 
ⵎⴰ ⵔⴰⴷ ⵙⴽⵔⵖ?”

ⵉⵎⵉⴽ ⵀⴰ ⴽⵔⴰ ⵉⵖⵔⴰ ⴰⵙ ⵙ ⵢⵉⵙⵎ ⵏⵏⵙ ⵙ ⵡⴰⵡⴰⵍ ⵉⴷⵔⴰⵏ ⵖ 
ⵜⵉⵍⵍⴰⵙ.

ⵜⵏⵏⴰ ⴰⵙ ⴷ ⵚⴰⵕⴰ ⵓⵍⴰ ⵏⵜⵜⴰⵜ ⵙ ⵡⴰⵡⴰⵍ ⵉⴷⵔⴰⵏ: “ⵎⴰ ⵉⴳⴰ ⵖⴰⵢⴰ?”.

ⵉⵙⵇⵙⴰ ⵜⵜ ⵉⴷ ⴱⵓ ⵡⴰⵡⴰⵍ ⵍⵍⵉ ⵉⵏⵏⴰ ⴰⵙ ⴷ : “ⵎⴰ ⵜⵔⵉⵜ ⴰⴼⴰⴷ ⴰ 
ⵜⴳⵜ ⵜⴰⵏⴱⵔⴰⵣⵜ ⴰ ⵚⴰⵕⴰ ?”.

ⵜⵏⵏⴰ ⴰⵙ ⵚⴰⵕⴰ: “ⵔⵉⵖ ⴽⵔⴰ ⵏ ⵜⵖⴰⵔⴰⵙⵜ ⴰⴷ ⵙⵔⵙ ⵎⵍⵖ ⵉ 
ⵉⵎⵥⵥⵢⴰⵏⵏ ⴰⴽⴽⵯ ⵏ ⵓⵎⴰⴹⴰⵍ ⵎⴰⵎⵏⴽ ⵙ ⵔⴰⴷ ⴰⵔⵉⵏ ⵉⵅⴼⴰⵡⵏ ⵏⵏⵙⵏ, 
ⴰⴼⴰⴷ ⴰⴷ ⴰⵔⵉⵏ ⵓⵍⴰ ⵎⴷⴷⵏ ⵢⴰⴹⵏⵉⵏ ...” 

ⵉⵙⵇⵙⴰ ⵜⵜ ⴱⵓ ⵡⴰⵡⴰⵍ  ⵉⵏⵏⴰ ⴰⵙ: “ⵎⴰ ⵣⴰ ⴳⵉⴳⵉ ⵜⵔⵉⵜ ⴰⴷ ⵜ 
ⴳⵖ ?”.

ⵔⵉⵖ ⴽⵔⴰ ⵏⵏⴰ ⵉⵥⴹⴰⵕⵏ ⴰⴷ ⵉⵜⵜⴰⵢⵍⴰⵍ ... ⴽⵔⴰ ⵉⵟⵟⴰⴼⵏ ⴰⴳⵕⴹ 
ⵉⴷⵓⵙⵏ ... ⴽⵔⴰ ⵏⵏⴰ ⵉⵥⴹⴰⵕⵏ ⴰⴷ ⵉⵢⵉ ⵢⴰⵡⵙ !”

ⵙ ⵢⴰⵜ ⵜⴽⴽⵍⵉⵜ, ⵢⵓⴳⴳⴰ ⴷ ⴽⵔⴰ ⵉⴼⵓⵍⴽⵉⵏ ⵖ ⵜⵉⴼⴰⵡⵜ ⵏ 
ⵜⵎⴰⵢⵢⵓⵔⵜ ...



ⵜⴷⴷⵀⵛⵕ ⵚⴰⵕⴰ, ⵜⵕⵥⵎ ⵉⵎⵉ, ⵜⵙⵇⵙⴰ ⵜ “ⵎⴰⴷ 
ⵜⴳⵉⵜ ?”

ⵉⵏⵏⴰ ⴰⵙ: “ⵏⴽⴽⵉⵏ ⴰⴷ ⵉⴳⴰⵏ ⴰⵕⵢⵓ”. 

ⵜⵏⵏⴰ ⴰⵙ ⴷ ⵚⴰⵕⴰ: “ⵓⵔ ⵊⵊⵓ ⵥⵕⵉⵖ ⴽⵔⴰ ⵏ 
ⵡⴰⵕⵢⵓ ⵣⵓⵏ ⴷ ⴽⵉⵢⵉ”, 
ⵉⵏⵏⴰ ⴰⵙ ⴷ ⴰⵕⵢⵓ: “ⵍⵍⵉⵖ ⴱⴷⴷⴰ ⵢⴰⴷⵍⵍⵉ ⵖⵉⴷ, ⵓⵍ 
ⵏⵏⵎ ⴰ ⵖ ⴷ ⴼⴼⵖⴻⵖ”.

ⵜⵏⵏⴰ ⴰⵙ ⵚⴰⵕⴰ: “ⵖⵉⵍⴰⴷ ⵍⵍⵉⵖ ⴷⵉⴷⵉ ⵜⵍⵍⵉⵜ ... 
ⵥⴹⴰⵕⵖ ⴰⴷ ⴽⵓⵍⵍⵓ ⵎⵍⵖ ⵉ ⵉⵎⵥⵥⵢⴰⵏⵏ ⵏ ⵓⵎⴰⴹⴰⵍ 
ⵎⴰⵏⵉⴽ ⵉⴳⴰ ⵓⴼⵉⵔⵓⵙ ⵏ ⴽⵓⵕⵓⵏⴰ! ⵥⴹⴰⵕⵖ ⴰⴷ 
ⴳⵖ ⵜⴰⵏⴱⵔⴰⵣⵜ! ⵎⴰⵛⵛ, ⵙⴰⴳⴳⵯⵎ ⵣⴰ ⴰ ⴰⵕⵢⵓ, 
ⵢⴰⴽ ⵓⵔ ⴳⵉⵙ ⵢⴰⵜ ⵉⵖ ⵏⵎⵎⵓⴷⴷⴰ ⵡⴰⵅⴰ ⵉⵍⵍⴰ 
ⵓⴼⵉⵔⵓⵙ ⵏ ⴽⵓⵕⵓⵏⴰ ⵖ ⵓⵎⴰⴹⴰⵍ ?”

ⵉⵏⵏⴰ ⴰⵙ ⴰⵕⵢⵓ: “ⵔⴰ ⵏⵎⵎⵓⴷⴷⵓ ⵖⴰⵔ ⵏⴽⴽⵉ ⴷⵉⵎ, 
ⵓⵔ ⵉⵥⴹⴰⵕ ⵢⴰⵏ ⴰⴷ ⴰⵎ ⵉⴳⴳⵔ ⵉⵖ ⴷⵉⴷⵎ ⵍⵍⵉⵖ.”



ⵜⵏⵜⵜⴳ ⵏⵏ ⵉⵍⵎⵎⴰ ⵚⴰⵕⴰ ⵜⵙⵙⵓⴷⵓ ⴰⵕⵢⵓ, ⴼⴼⵖⵏ ⵖ ⵓⵙⴽⵙⵍ ⵏ ⵜⵃⴰⵏⵓⵜ ⵏⵏⵙ, ⴰⵢⵍⵏ ⵙ ⵉⴳⵏⵡⴰⵏ 
ⵉⵍⵍⴰⵙⵏ. ⵡⴰⵜⵜⵙⵏ ⴷⴰⵔ ⵉⵜⵔⴰⵏ, ⵏⵏⴰⵏ ⵏⵏ ⴰⵣⵓⵍ ⵉ ⵡⴰⵢⵢⵓⵔ.



ⵍⵍⵉⵖ ⴷ ⵜⵖⵍⵉ ⵜⴰⴼⵓⴽⵜ, ⴳⴳⵯⵉⵣⵏ ⵖ ⵢⴰⵜ ⵜⵏⵣⵔⵓⴼⵜ 
ⵜⴰⵎⴰ ⵏ ⵉⵖⵔⵔⴰⵎⵏ ⵏ ⵎⵉⵚⵕⴰ, ⴰⴼⵉⵏ ⵏⵏ ⵖⵉⵏⵏ ⴽⵔⴰ ⵏ 
ⵉⵎⵥⵥⵢⴰⵏⵏ ⴰⵔ ⵜⵜⵓⵔⴰⵔⵏ. ⴰⵔ ⴰⵙⵏ ⴷ ⵙⵄⵉⵢⵢⴰⴹⵏ.

ⵉⵙⴰⵡⵍ ⴷ ⵢⴰⵏ ⴳⵉⵙⵏ ⵉⵏⵏⴰ ⴷ: “ⴱⵔⵔⴽⴰⵜ, ⵏⴽⴽⵉ 
ⵉⵙⵎ ⵉⵏⵓ ⵙⴰⵍⵎ !
“ⵎⴰ ⵖⵉⴷ ⵜⵙⴽⴰⵔⵎ ? ⵙⵙⵓⵔⴼⴰⵜ ⵉⵢⵉ ⵓⵔ 
ⵥⴹⴰⵕⵖ ⴰⴷ ⴽⵯⵏ ⵉⵏⵏ ⴰⵥⵖ ⵙ ⵓⴳⴳⴰⵔ ⵏ ⵎⵉⵜⵔⵓ!”
 
ⵜⵏⵏⴰ ⴰⵙ ⴷ ⵚⴰⵕⴰ: “ⵓⵏⵛⴽ ⴰⵏⵏ ⴰ ⴼ ⴷ ⵏⵓⵛⴽⴰ!” 
“ⵏⴽⴽⵉ ⴳⵉⵖ ⵚⴰⵕⴰ, ⵡⴰⴷ ⵉⴳⴰ ⴰⵕⵢⵓ. ⵉⵙ ⵜⵙⵙⵏⵜ 
ⵉⵙ ⵥⴹⴰⵕⵏ ⵉⵎⵥⵥⵢⴰⵏⵏ ⴰⴷ ⴰⵔⵉⵏ ⴰⴷⵊⴰⵕⵏ ⵏⵏⵙⵏ ⴷ 
ⵉⵎⴷⴷⵓⴽⴽⴰⵍ ⵏⵏⵙⵏ ⴷ ⴰⵢⵜ ⴷⴰⵔⵙⵏ ⴷ ⵉⴷ ⴱⴰⴱⴰⵜⵙⵏ 
ⵉⵎⵇⵇⵔⴰⵏⵏ ⴷ ⵉⴷ ⵉⵎⵎⴰⵜⵙⵏ ⵜⵉⵎⵇⵇⵔⴰⵏⵉⵏ ⵣⵣⵖ 
ⵓⴼⵉⵔⵓⵙ ⵏ ⴽⵓⵕⵓⵏⴰ ? ⴽⵓⵢⴰⵏ ⵉⵇⵇⴰⵏ ⵜ ⵉⴷ ⵓⵏⵛⴽ  
ⴰⵏⵏ ...”

ⵉⵏⵏⴰ ⴷ ⵙⴰⵍⵎ ⵙ ⵓⵣⵎⵓⵎⵎⴳ: “ⴰⴷ ⵏⵙⵙⵉⵔⵉⴷ 
ⵉⴼⴰⵙⵙⵏ ⵏⵏⵖ ⵙ ⵉⵍⵢⴰⵏ ⴷ ⵡⴰⵎⴰⵏ! ⵏⵙⵙⵏ ⴰ ⵚⴰⵕⴰ. 
ⵏⵙⵙⵏ ⵓⵍⴰ ⵉⵙ ⴷ ⵉⵇⵇⴰⵏ ⴰⴷ ⵏⵙⵡⴰⵍⴰ ⵓⴷⵎ ⵉ ⴷⴷⵓ 
ⵜⴰⵢⵏⵉⵜ ⵉⵖ ⴰⵔ ⵏⵜⵜⵓⵙⵓ - ⴰⴷ ⵓⵔ ⵏⵜⵜⵙⵍⵍⴰⵎ ⵙ 
ⵓⴼⵓⵙ ⴷ ⵎⵉⴷⴷⵏ, ⴰⴷ ⴰⵙⵏ ⴽⴰ ⵏⵙⵉⵍⵍⵉⴼ. ⵉⵇⵇⴰⵏ ⴷ 
ⴰⴷ ⵏⵖⴰⵎⴰ ⵖ ⵜⴳⵯⵎⵎⴰ ⵏⵏⵖ, ⵎⴰⵛⵛ, ⵜⵙⵙⵏⵜ ! ⵏⵍⵍⴰ 
ⵖ ⵢⴰⵜ ⵜⵎⴷⵉⵏⵜ ⵖ ⴱⴰⵀⵔⴰ ⴳⴳⵓⵜⵏ ⵎⵉⴷⴷⵏ ... ⵓⵔ 
ⴽⵓⵍⵍⵓ ⴽⵛⵎⵏ ⵜⵉⴳⵯⵎⵎⴰ ⵏⵏⵙⵏ”.

ⵉⵏⵏⴰ ⴰⵙ ⴰⵕⵢⵓ: “ⵀⵎⵎ, ⵥⴹⴰⵕⵖ ⴰⴷ ⴰⵡⵏ ⴰⵡⵙⵖ, 
ⵓⵔ ⵥⴹⴰⵕⵏ ⴰⴷ ⵥⵕⵉⵏ ⴰⴼⵉⵔⵓⵙ ⵏ ⴽⵓⵕⵓⵏⴰ, ⵎⴰⵛⵛ 
... ⵥⴹⴰⵕⵏ ⴰⴷ ⵉⵢⵉ ⵥⵕⵉⵏ ! ⵖⵍⵉ ⵙ ⵉⴳⴳⵉ ⵉⵏⵓ, 
ⵎⴰⵛⵛ ⴽⵔⴰⵢⴳⴰⵜ ⵢⴰⵏ ⴳⵉⴳⵓⵏ ⴰⴷ ⵉⵡⴰⵍⴰ ⵉⵅⴼ ⵏ ⵢⴰⵏ 
ⵢⵉⴼⵔ ⵉⵏⵓ, ⴰⵛⴽⵓ ⵍⴰⴳⴰⵏ ⵉⴼⵔⴰⵡⵏ ⵉⵏⵓ ⵓⴳⴳⴰⵔ ⵏ ⵢⴰⵏ 
ⵎⵉⵜⵔⵓ! 



ⵉⵖⵍⵉ ⴰⵕⵢⵓ ⵙ ⵉⴳⵏⵡⴰⵏ, ⵙⴰⵍⵎ ⴷ 
ⵚⴰⵕⴰ ⵖ ⵉⴳⴳⵉ ⵏ ⵉⴼⵔⴰⵡⵏ ⵏⵏⵙ.  
ⴰⵔ ⵉⵜⵜⴰⵢⵍⴰⵍ ⵖ ⵉⴳⴳⵉ ⵏ ⵜⵎⴷⵉⵏⵜ 
ⴰⵔ ⵉⵏⴷⴷⵔ ⴰⵔ ⵉⵜⵜⵉⵔⵉⵔ! 
ⴰⵔ ⵉⵍⵎⵎⴰ ⵉⵣⴷⴷⴰ ⵙⴰⵍⵎ ⵙ 
ⵉⵎⵥⵥⵢⴰⵏⵏ ⵉⵍⵍⴰⵏ ⵖ ⵜⵙⵡⴰⴽ:

“ⴷⴷⵓⵢⴰⵜ, ⵉⵏⵉⵢⴰⵜ ⵉ ⴰⵢⵜ ⴷⴰⵔⵓⵏ 
ⵉⵙ ⵢⵓⴼ ⴰⴷ ⵜⵉⵍⵉⵎ ⵖ ⵓⴳⵏⵙ ⵏ 
ⵜⴳⵯⵎⵎⴰ ⵏⵏⵓⵏ!”

ⵎⴷⴷⵏ ⵉⵙⵙⵓⵙⵎ ⵜⵏ ⴰⵢⵍⵍⵉ ⵥⵕⴰⵏ. 
ⵙⵉⵍⵍⴼⵏ ⴰⵙⵏ ⴷ ⴷⴷⵓⵏ ⴽⵛⵎⵏ ⵙ 
ⵜⴳⵯⵎⵎⴰ ⵏⵏⵙⵏ. 



ⵢⴰⵢⵍ ⴰⵕⵢⵓ ⵙ ⵎⴰⵏⵉ ⵢⴰⵜⵜⵓⵢⵏ 
ⵖ ⵉⴳⵏⵡⴰⵏ. ⵉⵎⵎⵔ ⵙⴰⵍⵎ ⴰⵔ 
ⴰⵢⵍⵍⵉⵖ ⴰⵔ ⵉⵙⵄⵉⵢⵢⴰⴹ. 
ⴰⵏⵏⵉⵏ ⵢⴰⵜ ⵜⴰⵢⵍⴰⵍⵜ ⵜⵣⵔⵉ 
ⵜⴰⵎⴰ ⵏⵏⵙⵏ, ⴰⵔ ⴷ ⵙⵔⵙⵏ 
ⵙⵎⵓⵇⵇⵓⵍⵏ ⵉⵏⵎⵎⵓⴷⴷⴰ 
ⴷⴷⵀⵛⵕⵏ ⴰⴽⴽⵯ.

ⵉⵏⵏⴰ ⴷ ⵙⴰⵍⵎ: “ⵉⵖ ⵣⵔⵉⵏ ⵢⴰⵏ 
ⵎⵏⵏⴰⵡ ⵓⵙⵙⴰⵏ, ⵓⵔ ⵔⴰⴷ ⵙⵓⵍ 
ⵜⵜⵎⵓⴷⴷⵓⵏ ⵎⴷⴷⵏ” 
“ⵀⴰⵜⵉ ⴰⵔ ⵓⴽⴰⵏ ⵜⵜⵇⵇⵏⵏ 
ⵉⵡⵜⵜⴰ ⵏⴳⵔ ⵜⵎⵉⵣⴰⵔ ⵖ 
ⵓⵎⴰⴹⴰⵍ, ⵉⵇⵇⴰⵏ ⴰⵖ ⴷ ⴰⴷ 
ⵏⴳⴰⵡⵔ ⵖ ⵓⴷⵖⴰⵔ ⵏⵏⴰ ⴳ ⵏⵍⵍⴰ 
ⵏⵉⵍⵉ ⴷ ⵎⴷⴷⵏ ⵍⵍⵉ ⵏⵜⵜⵉⵔⵉ”.

ⵜⵏⵏⴰ ⴷ ⵚⴰⵕⴰ: “ⵎⵏⵏⴰⵡⵜ ⵜⵖⴰⵡⵙⵉⵡⵉⵏ ⴰⴷ 
ⵉⵏⴼⵍⵏ, ⴰⵔ ⵉⵙⵙⵉⵡⵉⴷ ⵎⴰⵢⴰⴷ ⴽⵔⴰ ⵏ 
ⵜⵉⴽⴽⴰⵍ”.

ⵉⵏⵏⴰ ⴷ ⴰⵕⵢⵓ: “ⴰⵔ ⵜⵙⵙⵉⵡⵉⴷ ⵜⵉⵣⵉ ⵍⵍⵉⵖ ⴰⵔ ⵜⵜⵏⴼⴰⵍⵏⵜ 
ⵜⵖⴰⵡⵙⵉⵡⵉⵏ ⴷⵖⵢⴰ ⴰ ⵚⴰⵕⴰ, ⵏⴽⴽⵉ ⴰⴽⵓⴷ ⵏⵏⴰ ⴽⵚⵓⴹⵖ, ⴰⵔ ⵏⵏ ⵍⴷⴷⵉⵖ 
ⵓⵏⴼⵓⵙ ⵉⴼⵙⵙⵓⵙⵏ - ⵙⵙⵓⴼⵖⵖ ⵜ ⵉⴷ ⵉⴳⴰ ⴰⵥⵉⵥⵏ!”

ⵉⵙⴽⵔ ⵉⵍⵎⵎⴰ ⴰⵕⵢⵓ ⵢⴰⵏ ⵓⴼⴷⵓⴷⴷⵔ ⵏ ⵡⴰⵥⵉⵥⵏ ⵎⵇⵇⵓⵔⵏ !

ⵉⵙⵇⵙⴰ ⵜⵏ ⴰⵕⵢⵓ: “ⵎⴰⵏⵉⴽ ⵙ ⴰⵔ ⵜⵙⴼⵙⴰⵙⵎ 
ⵉⵅⴼⴰⵡⵏ ⵏⵏⵓⵏ ⵉⵖ ⵜⴽⵚⵓⴹⵎ ?” 



ⵜⵏⵏⴰ ⴷ ⵚⴰⵕⴰ: “ⵏⴽⴽⵉ ⴰⵔ ⵙⵡⵉⵏⴳⵉⵎⵖ ⵖ ⴽⵔⴰ ⵏ ⵢⴰⵏ ⵏⵏⴰ ⴷⴰⵔⵉ 
ⵉⵄⵣⵣⴰⵏ, ⴽⵔⴰ ⵏ ⵢⴰⵏ ⵏⵏⴰ ⵉⵢⵉ ⵉⵙⵙⴼⵔⴰⴽⵏ ⵙ ⵜⵏⴰⴳⵔⵉⵜ ⴷ ⵍⵀⵏⴰ 
ⵉⵖ ⴷⵉⴷⵙ ⵍⵍⵉⵖ.”

ⵉⵏⵏⴰ ⴷ ⵙⴰⵍⵎ: “ⵓⵍⴰ ⵏⴽⴽⵉ, ⴰⵔ ⵙⵡⵉⵏⴳⵉⵎⵖ ⵖ ⴽⵓⵍⵍⵓ ⵎⴷⴷⵏ ⵍⵍⵉ 
ⵉⵢⵉ ⵉⵙⵙⴼⵔⴰⴽⵏ ⵙ ⵜⵏⴰⴳⵔⵉⵜ, ⵣⵓⵏ ⴷ ⵉⵎⵎⴰ ⵜⴰⵎⵇⵇⵔⴰⵏⵜ ⴷ 
ⴱⴰⴱⴰ ⴰⵎⵇⵇⵔⴰⵏ, ⵢⴰⵖ ⵉⵢⵉ ⵓⵎⴰⵔⴳ ⵏⵏⵙⵏ. ⵓⵔ ⵥⴹⴰⵕⵖ ⴰⴷ ⵜⵏ 
ⴽⴱⴱⵍⵖ ⴰⵛⴽⵓ ⴽⵚⵓⴹⵖ ⴰⴷ ⴰⵙⵏ ⵣⵣⵔⵉⵖ ⴰⴼⵉⵔⵓⵙ ⵏ ⴽⵓⵕⵓⵏⴰ. 
ⴰⵔ ⵜⵏ ⵏⵥⵕⵕⴰ  ⴽⵓ ⵉⵎⴰⵍⴰⵙⵙ, ⵎⴰⵛⵛ ⵖⵉⵍⴰⴷ ⵓⵔ ⵔⴰ ⵜⵏ ⵉⵏⵏ 
ⵏⵍⴽⴽⵎ ⴰⵛⴽⵓ ⵏⴽⵚⵓⴹ ⵙⵔⵙⵏ”.

ⵜⵙⵇⵙⴰ ⵚⴰⵕⴰ ⴰⵎⴷⴷⴰⴽⴽⵯⵍ ⵏⵏⵙ: “ⵜⵥⴹⴰⵕⵜ ⴰⴷ ⴰⵙⵏ ⵜⵖⵔⵜ ?” 
ⵉⵏⵏⴰ ⴷ ⵙⴰⵍⵎ: “ⵢⴰⵀ! ⴰⵔ ⴳⵉⴳⵉ ⵙⵇⵙⴰⵏ ⴽⵓ ⴰⵙⵙ ⴰⵔ ⴰⵙⵏ 
ⴰⴽⴽⴰⵖ ⵉⵏⵖⵎⵉⵙⵏ ⴼ ⵎⴰ ⴽⵓⵍⵍⵓ ⵏⵙⴽⴰⵔ ⵖ ⵜⴳⵎⵎⵉ”.

ⵓⵏⵛⴽ ⴰⵏⵏ ⴰⵔ ⴰⵖ ⵉⵙⵙⴽⵛⴰⵎ ⵜⵓⵎⵔⵜ ⵙ ⵡⵓⵍⴰⵡⵏ ⵏⴽⴽⵯⵏⵉ ⵓⵍⴰ ⵏⵜⵜⵏⵉ.”

ⵉⵏⵏⴰ ⴷ ⴰⵕⵢⵓ: “ⴰⵔ ⴰⵖ ⵉⵜⵜⴰⵖ ⵓⵎⴰⵔⴳ ⵏ ⵎⴷⴷⵏ ⴷⴰⵔⵏⵖ ⵄⵣⵣⴰⵏⵉⵏ, 
ⵍⵍⵉ ⵙ ⵓⵔ ⵏⵥⴹⴰⵕ ⴰ ⵜⵏ ⵏⵥⵕ ⵖⵉⵍⴰⴷ, ⵓⵏⵛⴽ ⴰⴷ ⵓⵔ ⵉⴳⵉ 
ⵜⴰⵎⵓⴽⵔⵉⵙⵜ ⵎⵇⵇⵓⵔⵏ, ⴰⵔ ⵉⵎⵎⴰⵍ ⵖⵎⴽⴰⴷ ⵎⵏⵛⴽ ⴰ ⵙ ⴷⴰⵔⵏⵖ 
ⵄⵣⵣⴰⵏ ⴰⵢⵜ ⴷⴰⵔⵏⵖ. ⵉⵙ ⵜⵔⴰⵎ ⴰⴷ ⵜⵎⵎⴰⴳⴳⴰⵔⵎ ⵉⵏⴱⵔⴰⵣⵏ 
ⵢⴰⴹⵏⵉⵏ ?”

ⵜⵏⵏⴰ ⴰⵙ ⴷ ⵚⴰⵕⴰ ⵏⵜⵜⴰⵜ ⴷ ⵙⴰⵍⵎ ⵙ ⵓⵖⵓⵢⵢⵉ: “ⵢⴰⵀ, ⵉⵖ ⴰⵙ 
ⵜⵓⴼⵉⵜ!” 

ⵉⵏⵏⴰ ⴷ ⴰⵕⵢⵓ: “ⵉⴼⵓⵍⴽⵉ, ⵜⴰⵎⴷⴷⴰⴽⴽⵯⵍⵜ ⵉⵏⵓ ⵙⴰⵛⴰ ⴷⴰⵔⵙ 
ⵜⵉⵥⵉⴹⴰⵕ ⵓⵔ ⵉⵍⵉⵏ ⴰⵏⴰⵡ, ⵔⵡⴰⵃⴰⵜ ⴰⵖ!”



ⴳⴳⵯⵉⵣⵏ ⴷ ⵉⵍⵎⵎⴰ ⵙ ⵡⴰⴽⴰⵍ, ⴱⴷⴷⵏ ⵖ ⵜⴰⵎⴰ ⵏ ⵢⴰⵏ ⵡⵓⵙⵓⵏ 
ⵎⵥⵥⵉⵏ. ⴰⴼⵏ ⵏⵏ ⵖⵉⵏⵏ ⵢⴰⵜ ⵜⵔⴱⴰⵜ ⵜⵍⵍⴰ ⵖ ⴱⵕⵕⴰ ⵏ ⵜⴳⵎⵎⵉ 
ⵏⵏⵙ ⴰⵔ ⵜⴻⵜⵜⴽⴽⵉⵙ ⵉⵊⴷⴷⵉⴳⵏ. ⵜⵥⵕⴰ ⵓⴽⴰⵏ ⴰⵕⵢⵓ ⴷ 
ⵉⵎⵥⵥⵢⴰⵏⵏ ⵉⴳⴰⵡⵔⵏ ⵉⴳⴳⵉ ⵏ ⵉⴼⵔⴰⵡⵏ ⵏⵏⵙ, ⴰⵔ ⵜⴹⵚⵚⴰ.

ⵜⵙⵄⵉⵢⴹ ⴰⵙ ⴷ: “ⴰⵕⵢⵓ. ⵉⵇⵇⴰⵏ ⴷ ⴰⴷ ⵉⵖⴰⵎⴰ ⵎⵉⵜⵔⵓ 
ⵏⴳⵔⴰⵜⵏⵖ, ⵀⴰ ⵢⵉ ⴽⴱⴱⵍⵖ ⴽ ⵣⵣⵖ ⵎⴰⴳⴳⵓⴳ! ⵎⴰ ⵖⵉⴷ 
ⵜⵙⴽⴰⵔⵎ ?”

ⵉⵏⵏⴰ ⴰⵙ ⴷ ⴰⵕⵢⵓ: “ⴼⵔⴽⵖ ⵙ ⵓⴽⴱⴱⵍ ⵏⵏⵎ ⵍⵍⵉⵖ ⵉⵢⵉ ⵜ 
ⵉⴷ ⵜⵏⵏⵉⵜ ⴰ ⵙⴰⵛⴰ. ⵃⵎⵍⵖ ⵜⴰⵖⴰⵔⴰⵙⵜ ⴰⴷ ⵍⵍⵉ ⵙ ⵜⵎⵎⴰⵍⵜ 
ⵜⴰⵢⵔⵉ ⵙ ⵡⴰⵡⴰⵍ ⵓⵍⴰ ⵉⴳⴳⵉⵜⵏ. ⵔⵉⵖ ⴰⴷ ⵥⵕⵏ ⵉⵎⴷⴷⵓⴽⴽⴰⵍ 
ⵉⵏⵓ ⵜⵉⵥⵉⴹⵕⵜ ⵏⵏⵎ ⵓⵔ ⵉⵍⵉⵏ ⴰⵏⴰⵡ”.

ⵜⵏⵏⴰ ⴷ ⵙⴰⵛⴰ: “ⵎⴰⵏⵉⴽ ⵜⴳⴰ ⵜⵥⵉⴹⵕⵜ ⵉⵏⵓ ⵓⵔ ⵉⵍⵉⵏ ⴰⵏⴰⵡ ?” 

ⵉⵏⵏⴰ ⴷ ⴰⵕⵢⵓ: “ⵣⵣⵖ ⵎⴰ ⵢⵓⴹⵏ ⵢⴰⵏ ⵖ ⵜⵡⵊⴰ ⵏⵏⵎ, ⵜⴳⴰⵡⵔⵜ 
ⵖ ⵜⴳⵎⵎⵉ ⴰⴼⴰⴷ ⴰⴷ ⵓⵔ ⵜⵙⵖⵎⵎⵜ ⴰⴼⵉⵔⵓⵙ ⵏ ⴽⵓⵕⵓⵏⴰ ⵉ 
ⵡⵉⵢⴰⴹ.” 

ⵜⵏⵏⴰ ⴷ ⵙⴰⵛⴰ: “ⵢⴰⵀ, ⴱⴰⴱⴰ ⴰⴷ ⵉⴳⴰ ⵍⵃⴰⵍ, ⵔⴰ ⵉⴳⵏ ⵖ 
ⵜⵉⵙⵉ ⵏⵏⵙ ⴰⵔⴽⵉⵖ ⵉⵊⵊⵉ.” 



“ⵎⴰⵛⵛ ⵓⵔ ⴱⴰⵀⵔⴰ ⵜⵅⵛⵏ ⵍⵓⵇⵜ! ⴰⵔ ⵏⵜⵜⵓⵔⴰⵔ ⵏⴽⴽⵉ 
ⴷⵉⴷⵙ, ⴰⵔ ⵏⵙⵙⵏⵡⴰ, ⴰⵔ ⵏⵜⵜⵎⴰⵔⵔⴰⵢ ⵖ ⵜⵓⵔⵜⵉⵜ ⵏⵏⵖ 
ⴰⵔ ⵏⴷⵔⵔⵓ ⵜⵉⵔⴰⵎ ⵏⴽⴽⵉ ⴷⵉⴷⵙ. ⵏⴽⴽⵉ ⴷ ⴰⵢⵜⵎⴰ ⴰⵔ 
ⵏⵜⵜⵔⴽⴰⵣ ⴼ ⵜⴼⴷⵏⵉⵏ ⵏⵏⵖ. ⴰⵔ ⵏⴰⵇⵇⵔⴰ ⵉⴷⵍⵉⵙⵏ, ⴰⵔ 
ⴰⵇⵇⵔⴰⵖ ⵜⵉⵎⵙⵉⵔⵉⵏ ⵉⵏⵓ ⴰⵛⴽⵓ ⵢⴰⵖ ⵉⵢⵉ ⵓⵎⴰⵔⴳ ⵏ ⵜⵉⵏⵎⵍ. 
ⵙ ⵉⵣⵡⴰⵔ ⵉⵛⵇⵇⴰ ⵉⴳⵉⵡⵔ ⵖ ⵜⴳⵎⵎⵉ, ⵎⴰⵛⵛ ⵖⵉⵍⴰⴷ 
ⵏⵎⵢⴰⵔ ⵜ ⵉⴷ.”
ⵉⵏⵏⴰ ⴷ ⴰⵕⵢⵓ: “ⵓⵔ ⴱⴷⴷⴰ ⵉⵡⵀⵏ ⵎⴰⵢⴰⴷ ⴰ ⵙⴰⵛⴰ, ⴰⵔ 
ⵜⵜⴰⴼⵉⵎ ⵜⵉⵖⴰⵔⴰⵙⵉⵏ ⵎⴰ ⵙ ⵜⵣⵣⵔⴰⵢⵎ ⴰⴽⵓⴷ ⴽⵎⵎⵉ ⴷ 
ⴰⵢⵜ ⴷⴰⵔⵎ ⵖ ⵜⴳⵎⵎⵉ. ⵖⵎⴽⴰⵏⵏ ⴰ ⴼ ⵜⴳⵉⵜ ⵜⴰⵏⴱⵔⴰⵣⵜ ⵉⵏⵓ!”

ⵉⵙⵇⵙⴰ ⵜⵜ ⵙⴰⵍⵎ: “ⵉⵙ ⴰⵔ ⵜⵜⵎⴰⵖⵏ ⴰⵢⵜ ⴷⴰⵔⵎ ⴽⵔⴰ ⵏ 
ⵜⵉⴽⴽⴰⵍ?”

ⵜⵏⵏⴰ ⴷ ⵙⴰⵛⴰ: “ⵢⴰⵀ, ⵢⴰⵜ ⵖ ⵏⵎⵎⴰⵖ, ⵢⴰⵜ ⵖ ⵏⴳⴰⵡⵔ, ⵜⵔⴰ 
ⴳⵉⴳⵏⵖ ⵍⵓⵇⵜ ⴰⴷ ⵏⵥⵥⵉⴹⵕ, ⴰⴷ ⵏⵙⵙⵏ ⵎⴰ ⵉⵍⵍⴰⵏ, ⴽⵔⴰ ⵏ 
ⵜⵉⴽⴽⴰⵍ ⵉⵇⵇⴰⵏ ⴷ ⴰⴷ ⵏⵜⵜⵔ ⴰⵙⵓⵔⴼ ⴷⵖⵢⴰ. ⵎⴰⵢⴰ ⵉⴳⴰ 
ⵜⴰⵖⴰⵡⵙⴰ ⵜⴰⵎⵇⵇⵔⴰⵏⵜ ⵓⵔ ⵉⵍⵉⵏ ⴰⵏⴰⵡ, ⴰⵛⴽⵓ ⵔⴰⴷ ⵢⴰⵡⵙ 
ⴰⴷ ⴰⴽⴽⵯ ⵉⴼⵊⵉⵊⵏ ⵎⴷⴷⵏ . ⴰⵔ ⵜⵜⵉⵔⵉⵖ, ⴽⵔⴰ ⵏ ⵜⵉⴽⴽⴰⵍ, 
ⴰⴷ ⵥⵍⵉⵖ ⵖ ⵡⵉⵢⴰⴹ. ⵃⵎⵍⵖ ⴰⴷ ⵜⵜⵔⴽⴰⵣⵖ ⴰⵔ ⵜⵜⵉⵔⵉⵔⵖ 
ⵡⴰⵃⴷⴰⵢⵉ ! ⴽⵔⴰ ⵏ ⵜⵉⴽⴽⴰⵍ ⴰⵔ ⴰⵇⵇⵔⴰⵖ ⵉ ⵉⵎⴷⴷⵓⴽⴽⴰⵍ 
ⵉⵏⵓ ⵖ ⵓⵜⵉⵍⵉⴼⵓⵏ...”

ⵜⵙⵇⵙⴰ ⵚⴰⵕⴰ: “ⵎⴰⵛⵛ ⴰ ⴰⵕⵢⵓ, ⵎⴰⵏⵉⴽ ⴰⴷ ⵙⴽⴰⵔⵏ ⵎⵉⴷⴷⵏ 
ⵍⵍⵉ ⵢⴰⴳⴳⵓⴳⵏ ⴼ ⵜⴳⵯⵎⵎⴰ ⵏⵏⵙⵏ?” 

ⵉⵏⵏⴰ ⴷ ⴰⵕⵢⵓ: “ⴰⵙⵇⵙⵉ ⴰⴷ ⵉⴼⵓⵍⴽⵉ ⴰ ⵚⴰⵕⴰ. 
ⵔⵡⴰⵃⴰⵜ ⴰⴷ ⵏⵥⵕ.”



ⵎⵙⴰⴼⴰⴹⵏ ⵉⵍⵎⵎⴰ ⴷ ⵙⴰⵛⴰ ⴷⴷⵓⵏ. ⴼⵔⴽⵏ ⵙ ⵜⵔⵖⵉ ⵉⴳⴳⵓⵜⵏ 
ⵍⵍⵉⵖ ⴳⴳⵯⵣⵏ ⵖ ⵢⴰⵜ ⵜⴳⵣⵉⵔⵜ ⵎⵓ ⵙⵙⵓⵜⵍⵏ ⵡⴰⵎⴰⵏ.



ⴰⴼⵏ ⵏⵏ ⴰⴳⵓⴷⵉ ⵏ ⵎⴷⴷⵏ ⵎⵓⵏⵏ.
ⵜⵥⵕⴰ ⵜⵏ ⵉⴷ ⵓⴽⴰⵏ ⵢⴰⵜ ⵜⵔⴱⴰⵜ ⵜⵙⵉⵍⵍⴼ ⴰⵙⵏ ⴷ ⵙ ⵓⴼⵓⵙ.

ⵜⵏⵏⴰ ⴰⵙ ⴷ: “ⴰⵣⵓⵍ ⴰⵕⵢⵓ, ⵉⵙⵙⵓⵙⵎ ⵉⵢⵉ ⴰⴷ ⴷⴰⵖ 
ⵏⵜⵜⵎⵎⵥⵕⴰ! ⵏⵎⵎⴰⵖ ⴰⴷ ⵏⵜⵜⴰⴳⴳⵓⴳ ⵏⴳⵔⴰⵜⵏⵖ ⵢⴰⵏ ⵎⵉⵜⵔⵓ 
ⴷ ⵓⴳⴳⴰⵔ. ⵓⵏⵛⴽ ⴰⵏⵏ ⴰ ⴼ ⵔⴰⴷ ⴷⵉⴷⴽ ⵙⴰⵡⴰⵍⵖ ⵣⵣⵖ 
ⵖⵉⴷ ⵍⵍⵉⵖ ⴱⴷⴷⵖ. ⵔⵉⵖ ⵓⴽⴰⵏ ⴰⴷ ⵙⵙⵏⵖ ⵉⵎⴷⴷⵓⴽⴽⴰⵍ 
ⵏⵏⴽ! ⵉⵙⵎ ⵉⵏⵓ ⵍⴰⵢⵍⴰ.”

ⵜⵔⴰⵔ ⴷ ⵚⴰⵕⴰ: “ⴰⵣⵓⵍ ⵍⴰⵢⵍⴰ! ⵏⴽⴽⵉ ⵉⵙⵎ ⵉⵏⵓ ⵚⴰⵕⴰ, 
ⵡⴰⴷ ⵉⴳⴰ ⵙⴰⵍⵎ, ⵜⵎⵎⴰⵖⵎ ⴰⴷ ⵜⵙⵙⵉⵏⴼⵎ ⴰⴼⵉⵔⵓⵙ ⵏ 
ⴽⵓⵕⵓⵏⴰ ⴼ ⵉⵅⴼⴰⵡⵏ ⵏⵏⵓⵏ. ⵎⴰⴷ ⵜⵙⴽⴰⵔⵎ ⵢⴰⴹⵏⵉⵏ ?”

ⵜⵏⵏⴰ ⴰⵙ ⴷ ⵍⴰⵢⵍⴰ: “ⴰⵔ ⵏⵙⵙⵉⵔⵉⴷ ⵉⴼⴰⵙⵙⵏ ⵙ ⵉⵍⵢⴰⵏ ⴷ 
ⵡⴰⵎⴰⵏ!” 

ⵉⵙⵇⵙⴰ ⵜⵜ ⵙⴰⵍⵎ: “ⵉⵙ ⴰⵔ ⵜⴻⵜⵜⵔⴰⵔⵎ ⵓⴷⵎ ⵙ ⴷⴷⵓ 
ⵜⴰⵢⵏⵉⵜ ⵉⵖ ⴽⵯⵏ ⵜⵓⵜ ⵜⵏⵣⵉ?” 

ⵜⵙⵇⵙⴰ ⵜⵏ ⵍⴰⵢⵍⴰ: “ⵉⵙ ⴰⵙ ⵜⵓⴼⵉⵜ ⴰⴷ ⴰⵖ ⵜⵎⵍⵜ ⵎⴰⵎⵏⴽ?” 
ⵉⵎⵍ ⴰⵙⵏ ⵉⵍⵎⵎⴰ ⵙⴰⵍⵎ ⵎⴰⵎⵏⴽ.

ⵜⵏⵏⴰ ⴷ ⵍⴰⵢⵍⴰ: “ⵏⵎⵎⴰⵖ ⴰⴽⴽⵯ ⴰⴷ ⵏⵖⴰⵎⴰ ⵏⴷⵓⵙ, ⵎⴰⵛⵛ 
ⵉⵣⵣⵉⵡⵣ ⵉⵢⵉ ⵓⴽⴰⵏ ⵢⴰⵏ ⵓⵙⵇⵙⵉ, ⵉⵙ ⵓⴼⵉⵖ ⴰⴷ ⴷⵉⴷⵓⵏ 
ⵙⴰⵡⵍⵖ ⴼ ⵎⴰⵢⴰⴷ ? ⵙⵍⵍⴰⵖ ⵉⵙ ⵢⵓⴹⵏ ⴽⵔⴰ ⵏ ⵢⴰⵏ ⵉⵎⵎⵜ, 
ⵉⵙ ⵉⵢⵉ ⴰⴽⴽⵯ ⵉⵙⵙⵉⵡⴷ ⵎⴰⵢⴰ. ⵉⵙ ⵉⵥⴹⴰⵕ ⵓⴼⵉⵔⵓⵙ 
ⴰⴷ ⵉⵏⵖ ⴰⴼⴳⴰⵏ ?”



ⵉⵍⴷⵉ ⴰⵕⵢⵓ ⵢⴰⵏ ⵡⵓⵏⴼⵓⵙ ⵉⵖⵣⵣⵉⴼⵏ ⵉⴳⴰⵡⵔ ⴼ ⵜⵙⵉⵍⴰ ⵏⵏⵙ 
ⵜⴰⵎⵇⵇⵔⴰⵏⵜ.

ⵉⵏⵏⴰ ⴷ ⴰⵕⵢⵓ: “ⵢⴰⵀ ⴰ ⵉⵏⴱⵔⴰⵣⵏ ⵉⵏⵓ ⵎⵥⵥⵉⵏⵉⵏ, ⵓⵔ ⵜⵎⵢⴰⵔⵎ 
ⵖⵉⴽⴰⴷ. ⴽⵔⴰ ⵖ ⵎⴷⴷⵏ ⵓⵔ ⴰⵔ ⵜⵏ ⴰⴽⴽⵯ ⵉⵜⵜⴰⵖ ⵢⴰⵜ, ⵎⴰⵛⵛ 
ⴽⵔⴰ ⵉⵥⴹⴰⵕ ⴰⴷ ⵜ ⵜⴰⵎⵥ ⵜⵎⴰⴹⵓⵏⵜ ⵜⵙⴰⴽⴰⵜ ⴰⴼⵓⵙ, ⴽⵔⴰ 
ⴰⵔ ⴰⴽⴽⵯ ⵉⵜⵜⵎⵜⴰⵜ. ⵓⵏⵛⴽ ⴰⵏⵏ ⴰ ⴼ ⴷ ⵉⵇⵇⴰⵏ ⴰⴷ ⵏⵉⵜ ⵏⵉⵍⵉ ⴷ 
ⵉⵅⴼⴰⵡⵏ ⵏⵏⵖ, ⵙⵍⵉⵀⵡⴰⴷⴷ ⴰⴽⴽⵯ ⴰⴷ ⵏⵜⵜⵀⵍⵍⴰ ⵖ ⵉⵡⵙⵙⴰⵔⵏ, 
ⴰⵛⴽⵓ ⵏⵜⵜⵏⵉ ⴰⵔ ⵜⵏ ⵜⴻⵜⵜⵎⵔⵔⴰⵜ ⵜⵎⴰⴹⵓⵏⵜ ⴰⴷ. ⴽⵔⴰ ⵏ ⵉⵣⵎⴰⵣ, 
ⵉⵖ ⴱⴰⵀⵔⴰ ⵏⴽⵚⵓⴹ, ⵏⵥⴹⴰⵕ ⴰⴷ ⵏⵙⵡⵉⵏⴳⵎ ⵉⵙ ⵏⵍⵍⴰ ⵖ ⵢⴰⵏ 
ⵓⴷⵖⴰⵔ ⵉⴼⵓⵍⴽⵉⵏ. ⵉⵙ ⵜⵔⴰⵎ ⴰⴷ ⴷⵉⴷⵉ ⵜⴰⵔⵎⵎ ⵎⴰⵢⴰ ?”

ⵏⵏⴰⵏ ⴰⵙ ⴷ ⴰⴽⴽⵯ: “ⵢⴰⵀ”, ⵉⵜⵜⵔ ⴰⵙⵏ ⵉⵍⵎⵎⴰ ⴰⵕⵢⵓ ⴰⴷ ⵇⵇⵏⵏ 
ⵜⵉⵟⵟⴰⵡⵉⵏ ⵏⵏⵙⵏ ⴰⵔ ⵙⵡⵉⵏⴳⵉⵎⵏ ⵖ ⴽⵔⴰ ⵏ ⵓⴷⵖⴰⵔ ⵉⴼⵓⵍⴽⵉⵏ 
ⵏⵏⴰ ⵖ ⴼⵔⴽⵏ ⵙ ⵜⵏⴰⴳⵔⵉⵜ ⴷ ⵍⵀⵏⴰ.

ⵉⵏⵏⴰ ⴷ ⴰⵕⵢⵓ: “ⵙⵡⵉⵏⴳⵎⴰⵜ ⵖ ⴽⵔⴰ ⵏ ⵓⵣⵎⵣ ⵏⵏⴰ ⵖ 
ⵜⵙⵙⵢⴰⴼⴰⵎ ⵙ ⵍⵀⵏⴰ ⴷ ⵜⵏⴰⴳⵔⵉⵜ”.

ⵉⵜⵜⵔ ⴰⵙⵏ ⵉⵍⵎⵎⴰ ⴰⴷ ⵉⵏⵉⵏ ⴰⵢⵍⵍⵉ ⵥⵕⵕⴰⵏ, ⴷ ⴰⵢⵍⵍⵉ ⵙ 
ⵙⵢⴰⴼⴰⵏ, ⴷ ⴰⵢⵍⵍⵉ ⵎⵓ ⴽⵯⴹⴰⵏ ⵖ ⵓⴷⵖⴰⵔ ⴰⵏⵏ. ⵉⵙⵇⵙⴰ ⵜⵏ ⵉⵙ 
ⵔⴰⵏ ⴰⴷ ⵖⵔⵉⵏ ⵉ ⴽⵔⴰ ⵏ ⵢⴰⵏ ⵙ ⵓⴷⵖⴰⵔ ⴰⵏⵏ ⴷ ⵎⴰ ⴼ ⵔⴰⴷ 
ⴷⵉⴷⵙ ⵙⴰⵡⵍⵏ.

ⵉⵏⵏⴰ ⴷ ⴰⵕⵢⵓ: “ⵜⵥⴹⴰⵕⵎ ⴰⴷ ⵜⴷⴷⵓⵎ ⵙ ⵓⴷⵖⴰⵔ ⵏⵏⵓⵏ ⵉⴼⵓⵍⴽⵉⵏ 
ⴰⴽⵓⴷ ⵏⵏⴰ ⵜⵙⵢⴰⴼⴰⵎ ⵙ ⵜⴰⵙⵙⴰⵙⵜ ⵏⵖⴷ ⵜⵉⴽⵚⵚⴰⴹ. ⵅⵜⴰⴷ ⴰ 
ⵉⴳⴰⵏ ⵜⴰⵥⵉⴹⵕⴰ ⵓⵔ ⵉⵍⵉⵏ ⴰⵏⴰⵡ, ⵜⵥⴹⴰⵕⵎ ⴰⴷ ⵜⵜ ⵜⴷⵔⵓⵎ ⴷ 
ⵉⵎⴷⴷⵓⴽⴽⴰⵍ ⴷ ⵜⵎⴷⴷⵓⴽⴽⴰⵍ ⵏⵏⵓⵏ ⴷ ⵜⵡⵊⴰ ⵏⵏⵓⵏ. ⴰⴷ ⵓⵔ ⵜⴻⵜⵜⵓⵎ 
ⵉⵙ ⴷⴰⵔⵉ ⵜⵄⵣⵣⴰⵎ, ⵎⴽⵍⵍⵉ ⵜⵄⵣⵣⴰⵎ ⴷⴰⵔ ⵎⴷⴷⵏ ⵢⴰⴹⵏⵉⵏ 
ⴳⴳⵓⵜⵏⵉⵏ. ⵎⴰⵢⴰ ⴰⴷ ⵉⵥⴹⴰⵕⵏ ⴰⴷ ⴰⵡⵏ ⵢⴰⵡⵙ”.



ⵜⵏⵏⴰ ⴷ ⵍⴰⵢⵍⴰ: “ⵉⵥⴹⴰⵕ ⴽⵓⵢⴰⵏ ⴰⴷ ⵉⵜⵜⵀⵍⵍⴰ ⵖ ⵉⵎⴷⴷⵓⴽⴽⴰⵍ ⵏⵏⵙ ⵜⵜⵀⵍⵍⴰⵏ ⴳⵉⵙ ⵓⵍⴰ ⵏⵜⵜⵏⵉ.”

ⵉⵏⵏⴰ ⴷ ⴰⵕⵢⵓ: “ⵜⵖⵥⴰⵏⵜ ⴰ ⵍⴰⵢⵍⴰ. ⴽⵓⵢⴰⵏ ⵉⵏⵏⴰ ⵖ ⴽⴰ ⵉⵍⵍⴰ, ⵉⵥⴹⴰⵕ ⴰⴷ ⵉⵜⵜⵀⵍⵍⴰ ⵖ ⵉⵎⴷⴷⵓⴽⴽⴰⵍ ⵏⵏⵙ, ⵜⵜⵀⵍⵍⴰⵏ ⴳⵉⵙ ⵓⵍⴰ ⵏⵜⵜⵏⵉⵏ. ⵉⵙ ⵜⵔⵉⵜ ⴰⴷ 
ⴷⵉⴷⵏⵖ ⵜⵎⵓⵏⵜ ⵖ ⵓⵎⵓⴷⴷⵓ ⵏⵏⵖ ⴰⵎⴳⴳⴰⵔⵓ ?”

ⵜⵎⵓⵏ ⵉⵍⵎⵎⴰ ⵍⴰⵢⵍⴰ ⴷ ⴰⵕⵢⵓ ⴷ ⵉⵎⴷⴷⵓⴽⴽⴰⵍ ⵏⵏⵙ ⵉⵎⴰⵢⵏⵓⵜⵏ. ⵜⵎⵎⵔ ⵚⴰⵕⴰ ⵍⵍⵉⵖ ⴷⵉⴷⵙⵏ ⵜⵎⵓⵏ ⵍⴰⵢⵍⴰ, ⴰⵛⴽⵓ ⵜⵙⵙⵏ ⵉⵙ ⴷ ⵉⵇⵇⴰⵏ ⴰⴷ ⵏⴱⴷⴷ 
ⴷ ⵉⵎⴷⴷⵓⴽⴽⴰⵍ ⵏⵏⵖ, ⴱⴷⴷⵏ ⴷⵉⴷⵏⵖ. ⵖⵍⵉⵏ ⵙ ⵉⴳⵏⵡⴰⵏ ⵙ ⵍⵅⴰⵟⵕ, ⵓⵔ ⵙⴰⵡⵉⵍⵏ, ⵎⴰⵛⵛ ⵜⵙⵙⵏ ⵍⴰⵢⵍⴰ ⵉⵙ ⵔⴰ ⴳⵉⵙ ⵜⵜⵀⵍⵍⴰⵏ ⵉⵎⴷⴷⵓⴽⴽⴰⵍ ⵏⵏⵙ 
ⵉⵎⴰⵢⵏⵓⵜⵏ.  



ⵉⵎⵉⴽⴽ, ⴰⵔ ⵏⵏ ⵜⵜⴰⵏⵏⴰⵢⵏ ⴽⵔⴰ ⵏ ⵉⴷⵔⴰⵔⵏ ⵎⵍⵍⵓⵍⵏⵉⵏ, 
ⵉⴳⴳⵯⵣ ⴰⵕⵢⵓ ⵙ ⵢⴰⵜ ⵜⵎⴷⵉⵏⵜ ⵎⵥⵥⵉⵏ. ⵢⴰⴼ ⵏⵏ ⴳⵉⵙ 
ⴽⵔⴰ ⵏ ⵉⵎⵥⵥⵢⴰⵏⵏ ⴰⵔ ⵜⵜⵓⵔⴰⵔⵏ ⴷⴰⵔ ⵓⵙⴰⵔⵓ ⵏ 
ⵡⴰⵎⴰⵏ.

ⵉⵙⵉⵍⵍⴼ ⴰⵙ ⴷ ⵢⴰⵏ ⴳⵉⵙⵏ ⵉⵏⵏⴰ ⴷ: “ⴰⵕⵢⵓ!”.

ⵉⵏⵏⴰ ⴷ ⴰⵕⵢⵓ: “ⴰⵣⵓⵍ ⴽⵉⵎ! ⵙⵙⴼⵍⴷⴰⵜ, ⵔⵉⵖ ⴰⴷ 
ⵜⵎⵎⴰⴳⴳⴰⵔⵎ ⴷ ⵢⴰⵏ ⵖ ⵉⵎⴷⴷⵓⴽⴽⴰⵍ ⵉⵏⵓ ⵍⵍⵉ ⵉⴽⴽⴰ 
ⵓⴼⵉⵔⵓⵙ ⵏ ⴽⵓⵕⵓⵏⴰ ⵉⵎⵉⵍ ⵉⵊⵊⵉ.”

ⵉⵙⵇⵙⴰ ⵜ ⵙⴰⵍⵎ: “ⵎⴰⵎⵏⴽ ⵙ ⵉⵣⵔⵉ ⵎⴰⵢⴰⵏⵏ ?” 

ⵉⵏⵏⴰ ⴷ ⴽⵉⵎ: “ⴰⴽⵓⴷ ⴰⵏⵏ ⴰⵔ ⵉⵢⵉ ⵜⴻⵜⵜⴰⵎⵥ ⵜⵓⵙⵓⵜ, 
ⴰⵔ ⴳⵉⴳⵉ ⵜⴻⵜⵜⵉⵍⵉ ⵜⵓⵡⵍⴰ ⴽⵔⴰ ⵏ ⵉⵣⵎⴰⵣ.
ⵔⴼⵓⴼⵏⵖ, ⵙⵢⴰⴼⴰⵖ ⵙ ⵕⵕⵎⵓⵢⵜ ⵉⴳⴳⵓⵜⵏ, ⵓⵔ ⴰⵔ 
ⵜⵜⵀⴹⴰⵕⵖ ⵢⴰⵏ ⵎⵏⵏⴰⵡ ⵓⵙⵙⴰⵏ.” 
“ⵎⴰⵛⵛ ⴳⵏⵖ ⴱⵣⵣⴰⴼ, ⵜⵀⵍⵍⴰⵏ ⴳⵉⴳⵉ ⴰⵢⵜ ⴷⴰⵔⵉ, 
ⴰⵔ ⵉⵢⵉ ⵙⵏⵉⴹⵉⴼⵏ. ⴽⵔⴰ ⵖ ⴰⵢⵜ ⴷⴰⵔⵏⵉ ⴼⵜⴰⵏ ⵙ 
ⵓⵙⴳⵏⴰⴼ.

 ⵉⵎⵙⴳⵏⴰⴼⵏ ⴷ ⵉⵎⴰⵡⴰⵙⵏ ⵏⵏⵙⵏ ⴼⵓⵍⴽⵉⵏ ⴱⴰⵀⵔⴰ, 
ⵜⵀⴰⵍⵍⴰⵏ ⴳⵉⴳⵉ, ⵉⵡⵙⵏ ⴰⵖ ⴰⵢⵜ ⵜⵎⴰⵣⵉⵔⵜ. ⵍⵍⵉⵖ 
ⵣⵔⵉⵏ ⵢⴰⵏ ⵎⵏⵏⴰⵡ ⵉⵎⴰⵍⴰⵙⵙⵏ, ⵏⵊⵊⵉ, ⵏⵡⵔⵔⵉ ⴷ ⵙ 
ⵓⴷⵡⴰⵙ ⵉⴼⵓⵍⴽⵉⵏ.”



ⵉⵏⵏⴰ ⴷ ⵢⴰⵏ ⵖ ⵉⵎⵥⵥⵢⴰⵏⵏ: “ⵏⴽⴽⵉ ⴳⵉⵖ ⴰⵎⴷⴷⴰⴽⴽⵯⵍ ⵏ ⴽⵉⵎ.”
“ⵓⵔ ⵏⵏ ⵏⴱⴱⵉ ⴼ ⴽⵉⵎ ⵍⵍⵉⵖ ⵢⵓⴹⵏ ⵙ ⵓⴼⵉⵔⵓⵙ ⵏ ⴽⵓⵕⵓⵏⴰ - ⵡⴰⵅⴰ ⵜ ⵓⵔ ⵏⵥⵕⵕⴰ.
ⵜⵀⵍⵍⴰⵖ ⴱⴷⴷⴰ ⴳⵉⵙ, ⵖⵉⵍⴰ ⵏⵎⵎⵔ ⴱⴰⵀⵔⴰ ⵍⵍⵉⵖ ⴷⴰⵖ ⵏⵡⵔⵔⵉ ⴰⵔ ⵏⵜⵜⵀⴹⴰⵕ!”

 ⵉⵏⵏⴰ ⴷ ⴰⵕⵢⵓ: “ⴽⵔⴰ ⵖ ⵉⵣⵎⴰⵣ, ⵉⵇⵇⴰⵏ ⴷ ⴰⴷ ⵏⵜⵜⵀⵍⵍⴰ ⵖ ⵉⵎⴷⴷⵓⴽⴽⴰⵍ ⵏⵏⵖ, ⵜⵀⵍⵍⴰⵏ ⴳⵉⴳⵏⵖ 
ⵓⵍⴰ ⵏⵜⵜⵏⵉⵏ. ⵡⴰⵅⴰ ⴷ ⵉⵇⵇⴰⵏ ⴰⴷ ⵏⵜⵜⴰⴳⴳⵓⴳ ⵏⴳⵔⴰⵜⵏⵖ ⵢⴰⵏ ⵉⵎⵉⴽ”



ⵜⵏⵏⴰ ⴷ ⵍⴰⵢⵍⴰ: “ⵉⵥⴹⴰⵕ ⴽⵓⵢⴰⵏ ⴰⴷ ⵉⵜⵀⵍⵍⴰ ⵖ ⵡⴰⵢⵢⴰ.”
ⵉⵏⵏⴰ ⴷ ⵙⴰⵍⵎ: “ⵢⴰⵏ ⵡⴰⵙⵙ, ⵔⴰⴷ ⴷⴰⵖ ⵏⵜⵜⵀⴹⴰⵕ ⵏⵡⵔⵔⵉ ⴷⴰⵖ ⵙ ⵜⵉⵏⵎⵍ ⵣⵓⵏ ⴷ ⵖⴰⵢⴰⴷ ⵉⵣⵔⵉⵏ.” 

ⵜⵍⴽⵎ ⵉⵍⵎⵎⴰ ⵜⵉⵣⵉ ⵍⵍⵉⵖ ⵔⴰⴷ ⵉⴷⴷⵓ ⴽⵓⵢⴰⵏ ⵙ ⵜⴳⵎⵎⵉ ⵏⵏⵙ, ⵚⴰⵕⴰ ⵜⵍⴽⵎ ⵜⵜ ⵜⵉⵣⵉ ⵍⵍⵉⵖ ⵔⴰⴷ ⵜⵎⵙⴰⴼⴰⴹ ⴷ ⵉⵎⴷⴷⵓⴽⴽⴰⵍ ⵏⵏⵙ. ⴼⴽⴰⵏ ⵉⵍⵎⵎⴰ 
ⴰⵡⴰⵍ ⵏⴳⵔⴰⵜⵙⵏ ⴰⴷ ⵙⴰⵔ ⵓⵔ ⵜⵜⵓⵏ ⵜⴰⵎⵙⴽⵙⴰⵍⵜ ⴰⴷ ⵍⵍⵉ ⴷⴷⵔⵏ.

ⵜⵙⵢⴰⴼⴰ ⵚⴰⵕⴰ ⵙ ⵜⴳⵓⴹⵉ ⵍⵍⵉⵖ ⵓⵔ ⵔⴰⴷ ⵜⴻⵜⵜⵎⵥⵕⴰ ⴷ ⵉⵎⴷⴷⵓⴽⴽⴰⵍ ⵏⵏⵙ ⵢⴰⵏ ⵓⵣⵎⵣ. ⵎⴰⵛⵛ ⵉⵡⵔⵔⵉ ⵜⵜ ⵉⴷ ⵍⵃⴰⵍ ⵍⵍⵉⵖ ⴷ ⵜⴽⵯⵜⵉ ⵎⴰ ⴷ ⵉⵏⵏⴰ 
ⵓⵎⴷⴷⴰⴽⴽⵯⵍ ⵏ ⴽⵉⵎ. ⵓⵔ ⴷ ⵉⵙ ⵓⵔ ⵏⵃⵎⵉⵍ ⵎⴷⴷⵏ, ⵉⵙ  ⴽⴰ ⵓⵔ ⵏⵥⴹⴰⵕ ⴰⴷ ⵏⵜⵜⵎⵥⵕⴰ.



ⵢⴰⵡⵉ ⵜⵏ ⵉⵍⵎⵎⴰ ⴰⵕⵢⵓ ⵢⴰⵏ ⵙ ⵢⴰⵏ ⴰⵢⵍⵍⵉⵖ 
ⵜⵏ ⵉⵙⵙⵍⴽⵎ ⵉ ⵜⴳⵯⵎⵎⴰ ⵏⵏⵙⵏ, ⵉⵇⵇⵍ ⵙ 
ⵚⴰⵕⴰ ⴰⴷ ⵜⵟⵟⵚ ⴰⴼⴰⴷ ⴰⴷ ⵉⴷⴷⵓ.

ⵜⵙⵇⵙⴰ ⵜ ⵚⴰⵕⴰ: “ⵉⵙ ⵏⵥⴹⴰⵕ ⴰⴷ ⴷⴰⵖ 
ⵏⴰⵍⵙ ⵉ ⵎⴰⵢⴰⴷ ⴰⵙⴽⴽⴰ ?” 

ⵉⵏⵏⴰ ⴷ ⴰⵕⵢⵓ: “ⵓⵀⵓⵢ ⴰ ⵚⴰⵕⴰ, ⵜⵍⴽⵎ 
ⵜⵉⵣⵉ ⵍⵍⵉⵖ ⴷ ⵉⵇⵇⴰⵏ ⴰⴷ ⵜⵉⵍⵉⵜ ⴷ ⴰⵢⵜ 
ⴷⴰⵔⵎ.” 

“ⴽⵯⵜⵉ ⴷ ⵜⵓⵍⵍⵉⵙⵜ ⵏⵏⵖ. ⵜⵥⴹⴰⵕⵜ ⴰⴷ ⵏⵏ 
ⵜⵙⴰⴳⴳⵓⴳⵜ ⵎⴰ ⵉⵀⵔⵛⵏ ⴼ ⴰⵢⵜ ⴷⴰⵔⵎ 
ⵉⵖ ⴰⵔ ⵜⵙⵙⵉⵔⵉⴷⵜ ⵜⵉⴼⴰⵙⵙⵉⵏ ⵏⵏⵎ, 
ⵜⴳⴰⵡⵔⵜ ⵖ ⵜⴳⵎⵎⵉ. ⵓⵔ ⵊⵊⵓ ⵔⴰ ⵏⵏ 
ⴼⵍⵍⴰⵎ ⴰⴳⴳⵓⴳⵖ. ⵜⵥⴹⴰⵕⵜ ⴱⴷⴷⴰ 
ⴰⴷ ⴷⵉⴷⵉ ⵜⵉⵍⵉⵜ ⴰⴽⵓⴷ ⵏⵏⴰ ⵜⴷⴷⵉⵜ ⵙ 
ⵓⴷⵖⴰⵔ ⵏⵏⵎ ⵏ ⵍⵀⵏⴰ ⴷ ⵜⵏⴰⴳⵔⵉⵜ.”

ⵜⵏⵏⴰ ⴰⵙ ⴷ ⵙ ⵡⴰⵡⴰⵍ ⵉⴼⵙⵙⵓⵙⵏ: “ⴽⵉⵢⵉ 
ⴰⴷ ⵉⴳⴰⵏ ⴰⵏⴱⵔⴰⵣ ⵉⵏⵓ”. 

ⵉⵏⵏⴰ ⴰⵙ ⴷ: “ⵓⵍⴰ ⴽⵎⵎⵉ ⴰ ⵚⴰⵕⴰ, 
ⴽⵎⵎⵉ ⴰⴷ ⵉⴳⴰⵏ ⵜⴰⵏⴱⵔⴰⵣⵜ ⵉⵏⵓ. 
ⵜⴳⵜ ⵜⴰⵏⴱⵔⴰⵣⵜ ⵏ ⴽⵓⵍⵍⵓ ⵡⵉⵍⵍⵉ ⴽⵎ 
ⵉⵜⵜⵉⵔⵉⵏ,” 



ⵜⵟⵟⵚ ⵉⵍⵎⵎⴰ ⵚⴰⵕⴰ, ⵍⵍⵉⵖ ⴷ ⵜⵏⴽⵔ ⴰⵙⴽⴽⴰ 
ⴰⵏⵏ, ⵜⵓⴼⴰ ⴷ ⴰⵕⵢⵓ ⵉⴷⴷⴰ. ⵜⴷⴷⵓ ⵉⵍⵎⵎⴰ ⵙ 
ⵓⴷⵖⴰⵔ ⵏⵏⵙ ⵏ ⵜⵏⴰⴳⵔⵉⵜ, ⵜⴰⴼ ⵜ ⵉⵏⵏ ⴳⵉⵙ, ⴰⵔ 
ⴷⵉⴷⵙ ⵜⵙⴰⵡⴰⵍ, ⵓⴽⴰⵏ ⵙⵙⵓⵏⵖⵏ ⴰⴽⴽⵯ ⴰⵢⵍⵍⵉ 
ⵥⵕⴰⵏ ⴷ ⴰⵢⵍⵍⵉ ⵍⵎⴷⵏ ⵖ ⵜⵎⵙⴰⵙⴽⴰⵍⵜ ⵏⵏⵙⵏ. ⴰⵔ 
ⵉⵍⵎⵎⴰ ⵜⴻⵜⵜⴰⵣⵣⴰⵍ ⴷⴰⵔ ⵉⵎⵎⴰⵙ ⴰⴷ ⴰⵙ ⵜⵎⵍ 
ⵓⵏⵓⵖⵏ ⵏⵏⵙ ⵜⴰⵍⵙ ⴰⵙ ⵎⴰ ⵉⵊⵕⴰⵏ.

ⵜⵏⵏⴰ ⴰⵙ: “ⵏⵥⴹⴰⵕ ⴰⴽⴽⵯ ⴰⴷ ⵏⴰⵡⵙ ⵉ ⵎⴷⴷⵏ ⴰⴷ 
ⵉⵍⵉⵏ ⵖ ⵜⵏⴰⴳⵔⵉⵜ ⴷ ⵍⵀⵏⴰ. ⵎⵎⴰⴳⴳⴰⵔⵖ ⵜⵓⴳⵜ ⵏ 
ⵉⵏⴱⵔⴰⵣⵏ ⵖ ⵜⵎⵙⴰⵙⴽⴰⵍⵜ ⵉⵏⵓ!”

ⵜⵏⵏⴰ ⴰⵙ ⵉⵎⵎⴰⵙ: “ⵡⴰⵢⵢⴰⵀⵓ ⴰ ⵚⴰⵕⴰ, 
ⵜⵖⵥⴰⵏⵜ!” “ⵍⵍⴰⵏ ⵜⵓⴳⵜ ⵏ ⵉⵏⴱⵔⴰⵣⵏ ⵍⵍⵉ 
ⵉⵜⵜⴰⵡⵙⵏ ⵉ ⵎⴷⴷⵏ ⴰⴷ ⵉⵍⵉⵏ ⵖ ⵜⵏⴰⴳⵔⵉⵜ 
ⴰⴳⴳⵓⴳⵏ ⵉ ⵓⴼⵉⵔⵓⵙ ⵏ ⴽⵓⵕⵓⵏⴰ. ⵎⴰⵛⵛ 
ⵜⵙⵙⴽⵯⵜⵉⵜ ⵉⵢⵉ ⴷ ⵉⵙ ⴰⴽⴽⵯ ⵏⵥⴹⴰⵕ ⴰⴷ ⵏⴳ 
ⵉⵏⴱⵔⴰⵣⵏ, ⴽⵔⴰⵢⴳⴰⵜ ⴰⵙⵙ. ⴽⵎⵎⵉ ⴰⴷ ⵉⴳⴰⵏ 
ⵜⴰⵏⴱⵔⴰⵣⵜ ⵉⵏⵓ ⵜⴰⵎⵇⵇⵔⴰⵏⵜ.”


